Jabatan Mufti Perak Soalan Lazim PKP 3.0

SOALAN LAZIM BERKAITAN SIARAN MEDIA MAIPK AKTIVITI KEAGAMAAN
SEMASA PKP 3.0 FASA PERTAMA DI NEGERI PERAK DARUL RIDZUAN

Soalan 1:

Adakah terlaksana solat Jumaat ketika khatib sedang berkhutbah bilangan para

jamaah pada ketika itu tidak mencapai 12 orang?

Jawapan:

Jawatankuasa Fatwa Negeri Perak dengan mengambil kira pelbagai pandangan

berdasarkan hukum Syarak serta perkenan Duli Yang Maha Mulia Sultan selaku

Ketua Agama menerusi Siaran Media Majlis Agama Islam Dan adat Melayu Perak

bertarikh 19 Syawal 1442 bersamaan 31 Mei 2021 serta Pekeliling Pelaksanaan

aktiviti keagamaan semasa PKP 3.0 yang dikeluarkan oleh Jabatan Agama Islam
Perak bertarikh 19 Syawal 1442H bersamaan 31 Mei 2021 maka, dengan ini

menetapkan bahawa:

a)

b)

Bilangan ahli jamaah hendaklah mencukupi bilangan 12 orang termasuk imam
dan Ahli Jawatankuasa Kariah serta Pegawai Masjid / surau diri Jumaat (SDJ)
ketika khatib memulakan khutbah.

Sekiranya khutbah dimulakan dan bilangan ahli jamaah tidak mencukupi
bilangan tersebut maka, hukum jumaat tersebut tidak sah dan hendaklah

diulangi segera dengan bilangan jamaah yang mencukupi.

Sekiranya masih tidak mencukupi sehingga hampir penghujung waktu Zohor
maka, hendaklah segera dilaksanakan solat Zohor. Kecuaian abhli
Jawatankuasa Kariah dan Pegawai Masjid yang dengan sengaja

menyebabkan bilangan tersebut tidak mencukupi dianggap berdosa.

Soalan 2:

Apakah hukum bagi Ahli Jawatankuasa Kariah atau Pegawai Masjid yang sengaja
tidak hadir dan mewakilkan ahli kariah atau orang lain untuk melaksanakan solat

Jumaat?
Jawapan:

Sekiranya seseorang itu adalah Ahli Jawatankuasa Kariah atau Pegawai Masjid yang
diamanahkan untuk melaksanakan solat Jumaat sepertimana yang dinyatakan
menerusi Siaran Media Agama Islam Dan Adat Melayu Perak dan Pekeliling
Pelaksanaan aktiviti keagamaan semasa PKP 3.0 yang dikeluarkan oleh Jabatan
Agama Islam Perak bertarikh 19 Syawal 1442H bersamaan 31 Mei 2021 yang telah
dikeluarkan maka, haram dan berdosa ke atasnya mewakilkan atau menggantikan
orang lain menghadiri solat Jumaat tersebut secara sengaja tanpa sebarang

keuzuran. Hal ini disebabkan:

a) Wajib ke atas mana-mana Ahli Jawatankuasa Kariah dan Pegawai Masjid
melaksanakan Solat Jumaat sepertimana arahan Ulil Amri. Ketaatan terhadap
perkara ini dikira wajib dan termasuk dalam firman Allah SWT dalam surah Al-

Nisa’ ayat 59:

Bermaksud: “Wahai orang yang beriman, taatilah Allah dan taatilah Rasul dan

para pemimpin di kalangan kamu’.

b) Berdasarkan kaedah yang dinyatakan oleh al Imam al-Sayuti dalam Kitab al

Asybah wa al-Nadzair :

Bermaksud : Mengutamakan orang lain dalam ibadah adalah makruh, dalam

hal selain ibadah adalah digalakkan.

Syeikh Izzuddin Abd al Salam berkata:

“Tidak ada itsar (mendahulukan orang lain) dalam ibadah. Tiada itsar dalam
hal air untuk bersuci, tidak jua dalam hal menutup aurat, tidak jua dalam hal saf
pertama. Ini kerana objektif ibadah adalah untuk membesarkan dan
mengagungkan (Allah). Sesiapa yang mendahulukan orang lain dalam hal
tersebut, sesungguhnya dia telah meninggalkan perbuatan mengagungkan

dan membesarkan Allah”.

Al ithar (mendahulukan orang lain) yang membawa kepada meninggalkan
perkara yang wajib adalah haram seperti solat Jumaat dan perintah Ulil Amri.
Oleh itu, Ahli Jawatankuasa Kariah atau Pegawai Masjid diwajibkan
melaksanakan solat Jumaat berdasarkan arahan pihak Ulil Amri (pada asalnya
solat Jumaat itu sendiri bersifat wajib) sewaktu PKP 3.0. Maka, haram dan
berdosa jika ia tetap ithar (mendahulukan orang lain) terhadap kewajipan solat

Jumaat itu dan di waktu yang sama mengingkari perintah Ulil Amri.

Tiada ithar (mendahulukan orang lain) dalam peribadatan yang berstatus wajib

di sisi syarak.

Soalan 3:

Apakah tanggungjawab Ahli Jawatankuasa Kariah dan Pegawai Masjid terhadap
masijid, surau diri Jumaat (SDJ) dan surau yang diamanahkan ke atas mereka untuk
mengimarahkannya sewaktu PKP 3.07?

Jawapan:

Sewaktu pelaksanaan PKP 3.0 fasa pertama bermula 1 Jun 2021 sehingga 14 Jun
2021 pihak Ulil Amri telah membuat ketetapan seperti paparan Siaran Media Agama
Islam Dan adat Melayu Perak dan Pekeliling Pelaksanaan aktiviti keagamaan semasa
PKP 3.0 yang dikeluarkan oleh Jabatan Agama Islam Perak bertarikh 19 Syawal
1442H bersamaan 31 Mei 2021 bahawa aktiviti Solat Fardu:

Dibenarkan di masjid dan surau, maksimum 12 orang jamaah (termasuk Imam)

daripada kalangan Pegawai Masjid dan Anggota Jawatankuasa Kariah.

Oleh yang demikian, Ahli Jawatankuasa Kariah dan Pegawai Masjid hendaklah
sedaya upaya mengimarahkan solat fardu secara berjamaah bagi meninggikan Syiar
Islam di masjid, surau diri Jumaat (SDJ) dan surau serta tidak dibenarkan sama

sekali mewakilkan orang lain bagi tujuan tersebut.

Pemeliharaan syiar solat berjemaah hendaklah sedaya upaya dikekalkan walaupun
dalam keadaan pendemik COVID-19. Pensyariatan solat fardu berjamaah boleh

didapati menerusi firman Allah SWT dalam surah al Nisa’ ayat 102:

Maksudnya :” Dan apabila engkau (wahai Muhammad) berada dalam kalangan
mereka (semasa perang), lalu engkau mendirikan sembahyang dengan (menjadi

imam) mereka.”

Al-Khatib Al-Syarbini menyatakan dalam kitab Mughni Al-Muhtaj lla Ma’rifah Alfaz Al-
Minhaj :

“Perintah ini diturunkan ketika waktu perang, maka sudah semestinya lebih utama

dilakukan ketika dalam keadaan aman.”



Jabatan Mufti Perak Soalan Lazim PKP 3.0

Soalan 4:

Apakah kewajaran hanya Ahli Jawatankuasa Kariah dan Pegawai Masjid sahaja
dikehendaki untuk melaksanakan solat Jumaat di masjid dan surau diri Jumaat (SDJ)
dan solat fardu di masijid, surau diri Jumaat (SDJ) dan surau sewaktu PKP 3.0 ini?

Jawapan:

Berdasarkan statistik dan data yang telah dikeluarkan oleh Kementerian Kesihatan
Malaysia menunjukkan kadar kes baharu amat membimbangkan serta kadar
kematian seramai 2796 orang. Ulil Amri boleh membuat ketetapan bagi memelihara
kemaslahatan rakyat berlandaskan syariat Islam seperti pernyataan kaedah feghiyah:

Bermaksud: Tindakan yang dijalankan oleh pemerintah terhadap rakyat bergantung
kepada maslahah.

Arahan hanya Ahli Jawatankuasa Kariah dan Pegawai Masjid sahaja yang
dikehendaki untuk mengimarahkan masjid dan surau diri Jumaat (SDJ) untuk
melaksanakan solat Jumaat sewaktu PKP 3.0 serta perlaksanaan solat fardhu secara
berjemaah di masjid, surau diri Jumaat (SDJ) dan surau bertujuan untuk mengawal
penyebaran virus COVID-19 secara terkawal dan efektif tanpa melibatkan pihak luar

termasuk orang yang tidak dikenali. Pendekatan ini menepati kaedah usul seperti

laitu merujuk kepada perlunya menutup pintu-pintu yang boleh membawa
kemudaratan. Menghadkan individu tertentu dengan bilangan tertentu juga
merupakan salah satu cara menutup pintu yang boleh membawa kemudaratan dalam

jangkitan COVID-19. Juga berdasarkan kaedah feghiyah yang menyatakan :

Bermaksud: Mudarat itu wajib dihilangkan dengan seberapa upaya yang mungkin.

Sebarang usaha pihak Ulil amri secara serius dan efektif melalui tindakan pencegahan
bagi mengelak kemudaratan kepada rakyat adalah wajib hukumnya pada syarak.

Soalan 5:

Apakah hukum menghadiri solat Jumaat di masjid dan surau diri Jumaat (SDJ) bagi
mereka yang tidak ditetapkan dan dibenarkan oleh pihak Ulil Amri, seperti bersolat di

anjung, serambi atau di luar pagar?
Jawapan :

Semasa Perintah Kawalan Pergerakan (PKP) dilaksanakan oleh pihak pemerintah,
aktiviti dan bilangan jamaah sewaktu pelaksanaan solat Jumaat dan solat fardu
berjamaah telah ditetapkan dengan bilangan tertentu seperti 12 orang atau
sebaliknya.

Bagi mereka yang tidak ditetapkan atau dibenarkan oleh pihak pemerintah (Ulil Amri)
maka, pelaksanaan solat mereka mengikut imam di masjid dan surau diri Jumaat
(SDJ) tersebut sah sekiranya menepati rukun solat, syarat sah solat dan syarat
gudwah antara imam dan makmum namun, dikira berdosa kerana melanggar

ketetapan pihak Ulil Amri.

Mentaati pemerintah terhadap perkara kebaikan adalah dituntut dan terhadap perkara

sebaliknya adalah dilarang. Sabdaan Baginda Nabi SAW:

Bermaksud: Tiada kewajipan untuk taat (kepada seseorang) yang memerintahkan

untuk derhaka kepada Allah. Kewajiban taat hanya pada hal yang ma’ruf.”



Jabatan Mufti Perak Soalan Lazim PKP 3.0

Soalan 6:

Adakah terlaksana solat Jumaat sekiranya pelaksanaan solat tersebut di sesuatu
premis yang tidak mendapat kebenaran Jabatan Agama Islam Perak atau Pegawai
Tadbir Agama (PTA)?

Jawapan :

Dalam konteks di Negeri Perak, Perundangan Islam telah mempunyai enakmen yang
tersendiri. Maka, ia menjadi suatu perundangan yang mempunyai tindakan kuatkuasa
yang boleh dikenakan ke atas mana-mana entiti atau perseorangan (individu) dalam
Negeri Perak yang telah melanggar peruntukan yang terdapat dalam enakmen
tersebut. Sejajar dengan kedudukan Sultan sebagai Ketua Agama Islam di Negeri
Perak maka, setiap titah Baginda telah terzahir dalam bentuk enakmen perundangan.
Begitu juga dengan fatwa, apabila ia telah digazetkan (warta) maka, fatwa tersebut
akan menjadi satu bentuk undang-undang yang mengikat umat Islam dalam Negeri
Perak. Dalam isu mendirikan solat Jumaat di sesuatu premis tanpa mendapat
kebenaran daripada Jabatan Agama Islam Perak atau Pegawai Tadbir Agama (PTA)

maka, solat Jumaat yang dilaksanakan adalah dikira sebagai tidak sah.

Oleh yang demikian, Jawatankuasa Fatwa Negeri Perak mengambil ketetapan
bahawa pihak-pihak yang berhasrat untuk menganjurkan solat Jumaat di mana-mana
premis hendaklah memohon kepada pihak berwajib bagi menjamin keabsahan

menurut Syarak dan undang-undang.

Al-Imam al-Nawawi telah berpandangan mengenai perkara ini di dalam kitab al-

Majmu’ Syarh al-Muhazzab, jilid keempat pada halaman 449:

Bermaksud: “Adalah merupakan Sunnah bahawa tidak boleh dilaksanakan solat
Jumaat tanpa keizinan al-Sultan (Ulil Amri) kerana ia mempunyai kuasa ke atasnya

(kebenaran tersebut),...”

Dalam hal ini, Dar al-Ifta’ al-Misriyyah telah mengemukakan pandangan seperti

berikut:

Bermaksud: “Maka apabila terdapat kemaslahatan umum yang menepati syarat-
syaratnya maka pengurusan (keputusan) pemerintah yang terbina di atasnya
dianggap pengurusan syarak dan benar (diiktiraf sebagai hukum syarak). la wajib
dilaksanakan dan diamalkan. Tidak harus berhelah untuk tidak melaksanakannya.

Adalah wajib atas rakyat mendengar dan mentaatinya...”

Disediakan oleh:

Bahagian Fatwa

Jabatan Mufti Negeri Perak.

1 Jun 2021 M
20 Syawal 1442 H

